
Fərqli dinamikalar: 
ümumi mənzərə 
fraqmentləşirmi?

2019-cu ili ekspertlər qlo-
bal geosiyasət üçün maraqlı 
və təzadlı dövr kimi xarakterizə 
edirlər. Tarixin arxivinə keçən bu 
dövrdə dünyanı narahat edən 
hadisələrin daha çox olduğunu 
vurğulayırlar. Hazırda bəşəriyyət 
daha gərgin və ziddiyyətlərlə 
zəngin olan bir mərhələyə qədəm 
qoyub. Ancaq bunun müsbət 
bir tərəfi də qeyd edilir: ən azın-
dan insanlar “hər şey yaxşıdır”, 
deyib özlərini arxayın salmır, 
yeni sınaqlara hazır vəziyyətdə 
olur, qeyri-müəyyənlikdən çıxış 
yolları axtarırlar. “Rusiya qlobal 
siyasətdə” jurnalının baş redakto-
ru Fyodor Lukyanov yazır: “Bizim 
iyirmilər (2020 rəqəmini nəzərdə 
tutur – red.) ümidlə deyil, getdikcə 
artan ehtiyatlılıqla başlayır. Qəribə 
də olsa, bu, hər şeydən öncə, 
yaxşıdır. Pis olanın arxada qal-
dığına dəlicəsinə inam dəfələrlə 
yeni kataklizmlər yaradıb. Bizim 
yaşadığımız dəyişikliklərin miqyası 
keçən əsrin ən kəskin fazaları ilə 
müqayisə oluna bilər”.

Burada dünyanı bir 
“səfərbərliyə dəvət” hiss olunur. 
Yəni, bütövlükdə durum həssasdır, 
risklər, təhlükələr və təhdidlər var, 
lakin keçən dövrlərdən fərqli ola-
raq indi bəşəriyyət özünü toparla-
mağa hazırdır. Bununla da qarşıya 
çıxa biləcək problemləri həll etmək 
imkanı yarana bilər.

Təbii ki, bu maraqlı və xeyli 
dərəcədə məntiqi tezisi təkzib 
etmək fikrimiz yoxdur. Lakin 2019-
cu ildə dünya miqyasında baş 
verənlərə ümumi nəzər saldıqda, 
fərqli bir qiymətləndirmənin də ola 
biləcəyini istisna edə bilmirik. Bun-
dan başqa, geosiyasi proseslərin 
hansı ortaq xəttə çıxa biləcəyi də 
aydın deyil. Çünki ekspertin özü-
nün də analizlərində bir neçə dəfə 
təkrar olunur ki, dünya daha fərqli 
məntiqi olan fraqmentlərin komp-
leksi təsiri bağışlayır. Bu isə artıq 
insan üçün başqa bir geosiyasi 
mənzərədir və onun hansı meyar-
larla ortaq ritmə gətirilməsi aydın 
deyil. Konkret faktlara keçək.

2019-cu il başlayanda, proq-
nozlarda Donald Tramp “ruhun-
da” siyasi-diplomatik fəaliyyətin 

getdikcə üstünlük qazandığı 
haqqında bir təxmin vardı. Böyük 
Britaniyada, İtaliyada, Avstriya-
da, Macarıstanda, Niderlandda 
və qismən də Almaniyada sağ 
populistlərin reytinqinin artma-
sından və Avropa Parlamentinə 
seçkilərdə onların mövqeyinin 
möhkəmlənəcəyindən bəhs edilirdi 
(özü də ehtiyatla). Bunun fonunda 
Rusiya, İran və Çin faktorunun 
“riskləri” göz önünə gətirilirdi. 
Şimali Koreya ayrıca “təhlükə 
mənbəyi” kimi təqdim olunurdu. 
“Stratfor” kimi “beyin mərkəzləri” 
qlobal geosiyasətin ümumi 
mənzərəsini tünd boya ilə təsvir 
edir və qarşıdakı silkələnmələrə 
geniş yer verirdilər. Və təbii ki, 
“İslam terroru” və miqrant problemi 
ayrıca vurğulanırdı. Hər ikisi Qərb 
üçün az qala fəlakət səviyyəsində 
təqdim olunurdu. Bunlarla yanaşı, 
iqtisadi-maliyyə böhranı, iqlim 
dəyişikliyinin yaratdığı risklər, 
dünyanın müxtəlif regionlarında 
mövcud olan otensial münaqişələr, 
ixtilaflar xüsusi vurğulanırdı.

Artıq məlum idi ki, 2019-cu 
ilə Yaxın Şərqlə yanaşı, Afrika, 
Latın Amerikası və Asiya qitəsi 
də risklər məkanına daxil ola 
bilərdi. Əslində, bütün bunlar 
müəyyən dərəcədə özünü doğrult-
du. Avropada siyasi ziddiyyətlər 
səngimədi. Lakin İtaliyada, 
Avstriyada, Niderlandda, Böyük 
Britaniyada “Tramp ruhu” ilin 
sonuna yaxın səngidi. Məsələn, 
Nümayəndələr Palatası D.Trampın 
impiçmenti məsələsini qoya bildi. 
İtaliyada sağ koalisiya dağıldı 
və Matteo Salvini istefaya getdi. 
“Breksit” hələ də “sürünür”. Em-
manuel Makron öz avrointeqrasiya 
konsepsiyası ilə kəskin surətdə 
fəallaşdı. Kanadada Castin Trüdo 
qalib gəldi. Avstriyada Azadlıq 
Partiyası məğlub oldu. Braziliyada 
Jair Bolsonaronun ölkəni “Tramp 
modeli”nə uyğunlaşdırmaq cəhdi 
baş tutmadı və s.

Ancaq bütün bunlar 
bəşəriyyətin ümid edə biləcəyi 
bir sonuc vermir. Böyük Britaniya 
Aİ-dən ayrılır, lakin proses hələ 
uzun sürə bilər. İtaliyada sağ 
populistləri demokratlar əvəz edə 
bilmədi, yeni hökumət əvvəlkindən 
az təhlükəli deyil, J.Bolsonaronun 
uğursuzluğu demokratları deyil, 
hərbçiləri fəallaşdırıb.

Proqnozlar: dayanıqlı 
dünya ehtimalı...

Ümumi səviyyədə olan bu 
ziddiyyətin fonunda geosiya-
si meydanda baş verənlər də 
qeyri-müəyyənliyi azaltmır. Bu 
bağlılıqda ABŞ-la Çin arasında 
ticarətlə bağlı əldə edilən razılaş-
manı istisna kimi qəbul etmək olar. 
Lakin kimsə təminat verə bilmir 
ki, bu, uzunmüddətli olacaq və 
bütün 2020-ci il boyu bu şəkildə 
qalacaq. Ekspertlər hesab edirlər 
ki, dekabrın 26-da əldə olunan ra-
zılaşmanın ömrü ya qısa ola bilər, 
ya da meydana başqa problem 

çıxa bilər.
Fransaya gəlincə, orada 

qarışıqlıq məhz yeni il ərəfəsi 
yeni səviyyəyə keçib. Etiraz-
lar genişlənir və yeni məzmun 
almağa başlayır. Avrointeqrasiya 
antisistemçilərin ayaqları altında 
inildəyir. Yaxın Şərqdə isə yeni 
münaqişə ocağı yaranıb. Liviya-
da vətəndaş müharibəsi qapı-
nın ağzındadır. Orada bir neçə 
ölkənin – Misir, Rusiya, İsrail, 
Türkiyə, İran, BƏƏ, Fransa, İtali-
ya, Sudanın təsiri vardır. Liviyada 
böyük müharibənin alovlanması 
gözləniləndir. Görünür, Suriyada 
savaşın sönməyə başlaması bir 

sıra dairələri narahat edir – onların 
əllərindən milyardlar çıxmaqdadır.

İranda və İraqda vəziyyət 
düzəlmək bilmir. İraq Prezidenti 
istefa verib. Burada siyasi, iqti-
sadi və legitimlik məsələləri ciddi 
çətinliklərlə üz-üzə qalır. 2020-ci 
ildə vəziyyətin kardinal surətdə 
dəyişməyəcəyi proqnozlaşdırılır. 
Şimali Koreya dediyindən dönmür.

Rusiya-Qərb münasibətləri 
gərginliyini saxlamaqdadır. Çinlə 
bağlı Vaşinqtonun mövqeyi daha 
da sərtləşib. Ekspertlər hesab 
edirlər ki, son zamanlar Amerika 
Çinə daha çox diqqət yetirir. Bu 
da 2020-ci ildə bu iki böyük güc 

arasında mübarizənin daha da 
kəskinləşəcəyi ehtimalından xəbər 
verir.

Avropa İttifaqının daxilində də 
hansısa müsbət dəyişikliyin olaca-
ğına inam yoxdur. Burada Fran-
sanın liderlik iddiaları ilə yanaşı, 
müxtəlif üzv dövlətlər arasındakı 
fikir ayrılığı və ayrıca “Breksit”in 
yaratdığı gərginlik 2020-ci ildə 
özünü aydın göstərə bilər. Hər bir 
halda, ekspertlər Aİ-nin təkamül 
ssenarisi haqqında birmənalı fikir 

ifadə edə bilmirlər.
Göründüyü kimi, bütövlükdə 

dünya qarışıq vəziyyətdədir 
və onun 2020-ci ildə də özünü 
göstərməsi mümkündür. Bunun 
prizmasından Cənubi Qafqaz-
da geosiyasi mənzərənin taleyi 
narahatlıq yaradır. Mütəxəssislər 
vurğulayırlar ki, bütövlükdə 
postsovet məkanı ölkələri fərqli 
mövqe tutmaqdadırlar. Onları 
hansısa ortaq bir kriteriya ilə 
xarakterizə etmək çətindir. Doğru-
dan da, Azərbaycanla Ermənistan 
tamamilə fərqli geosiyasi-mədəni 
və iqtisadi müstəvidədirlər, on-

ların üstünlük verdikləri fəaliyyət 
prinsipləri arasında ciddi fərqlər 
mövcuddur. Bu səbəbdən 
qeyri-konstruktiv, aqressiv və 
antidemokratik mövqe tutan 
Ermənistanın 2020-ci ildə daha 
geniş şəkildə regiona təhlükə 
yaradan “kanal rolu”nu oynaya 
biləcəyini istisna etmək olmaz. 
Həm də ona görə ki, 2019-cu ilin 
təcrübəsi göstərir ki, rəsmi İrəvan 
dünya ictimaiyyətini aldatmaq, 
qonşulara qarşı iftira kampaniyala-
rı aparmaq, regionda əməkdaşlığa 
zərər verən addımlar atmaq kimi 
işlərindən əl çəkmək fikrində deyil. 
Məhz 2019-cu ildə rəsmi İrəvan 
Ermənistan-Azərbaycan, Dağlıq 
Qarabağ münaqişəsi ilə bağlı 
ortaya absurd bir iddia – Dağlıq 
Qarabağdakı separatçı-terrorçula-
rın danışıqlarda iştirakı məsələsini 
atdı.

Bu onu göstərir ki, 2020-ci il 
Cənubi Qafqaz üçün kifayət qədər 
həssas mərhələ ola bilər. Eyni 
zamanda, vəziyyət xeyli dərəcədə 
postsovet məkanında geosiyasi 
proseslərin qlobal miqyasdakı 
hadisələrlə nə dərəcədə uzlaşa 
biləcəyindən asılı olacaq.

Beləliklə, 2019-cu il geosiya-
si müstəvidə daha çox suallar 
yaradıb. Hazırda dünya miqya-
sında mənzərə dolaşıqdır. Risklər 
artır. Siyasi liderlər bu risklərdən 
bəhrələnə bilərlər. Dünya yeni 
inkişaf səviyyəsinə yüksələ bilər. 
Bunun əksi də ola bilər.

Artan risklər geosiyasi 
mənzərəni mürəkkəbləşdirir

Ö tən il cərəyan edən geosiyasi proseslər bir sıra çətinliklər yaradıb. Bu haqda 
ekspertlər 2019-cu ildə müşahidə edilən qlobal geosiyasi trendləri təhlil edərək 
yazırlar. Dünyanın müxtəlif regionlarında özünü göstərən proseslərin ümumi analizi 

fonunda konkret hadisələrin proqnozlaşdırılması maraqlı mənzərə yaradır. Bütövlükdə 
dünyada risklər azalmayıb, əksinə, yeni münaqişə ocaqları meydana gəlib. Yaxın Şərqdə 
Liviya faktoru qlobal geosiyasətin aktual məsələlərindən birinə çevrilib. Fransada vəziyyət 
qarışıqdır, “Breksit” aktuallığını saxlayır, İran məsələsi risk faktoru kimi qalır və s. Bunların 
fonunda Cənubi Qafqazda 2019-cu ildə baş verənlər və onların mümkün təsirləri əhəmiyyət 
daşıyır. Bütün bunların fonunda 2019-cu ildə özünü göstərən geosiyasi proseslər üzərində 
geniş dayanmağa ehtiyac duyulur.

Bakı Ali Neft Məktəbi karyera 
imkanlarına görə liderdir

Bakı Ali Neft Məktəbindən 
aldığımız məlumatda bil-
dirilir ki, bu ali təhsil ocağı 
Azərbaycan Respublikasının 
Prezidenti İlham Əliyevin 
“Biz neft kapitalını insan 
kapitalına çevirməliyik” devizi 
əsasında yüksəkixtisaslı 
ingilis dilli mühəndis kadrları-
nın hazırlanması ilə yanaşı, 
onların işlə təminatında da 
səylərini əsirgəmir. Həyata 
keçirilmiş məqsədyönlü 
işlərin nəticəsidir ki, bu gün 

ali məktəbin bütün məzunları 
100 faiz işlə təmin olunublar.

Artıq üçüncü ildir ki, Bakı 
Ali Neft Məktəbi məzun 
buraxılışı həyata keçirir. 
Ötən tədris illərində olduğu 
kimi, 2018/2019-cu tədris 
ilində də bütün məzunların 
hamısı işlə təmin olunub. 
Beş il ərzində Bakı Ali 
Neft Məktəbində yüksək 
səviyyədə təhsilə, bilik və 
bacarığa yiyələnən tələbələr 
Azərbaycanın və dünyanın 

aparıcı şirkətlərində, ali təhsil 
müəssisələrində işlə təmin 
olunur, nüfuzlu beynəlxalq 
universitetlərdə təhsillərini 
davam etdirirlər. 

Bakı Ali Neft Məktəbinin 
məzunlarının uğurları bir 
daha sübut edir ki, bilikli 
və bacarıqlı mütəxəssis iş 
axtarmamalıdır, iş onu axtar-
malıdır.

Samirə ƏLIYEVA,  
“Xalq qəzeti”

“Azərbaycan universitetləri” 
sosial şəbəkə səhifəsində keçirilmiş 
“Azərbaycan universitetləri arasında 
karyera imkanlarına görə qabaqcıl 
universitetlər hansıdır?” sosial tələbə 
sorğusunun nəticələrinə görə, Bakı 
Ali Neft Məktəbi (BANM) ilk sırada 
yer alıb. Tələbələrin fikrincə, kar-
yera imkanlarına görə BANM digər 
universitetləri böyük fərqlə qabaqlayır.

“Azəristiliktəchizat”ın “Azəriqaz”a 
olan borcu tam ödənilib

“Azəriqaz” İstehsalat Birliyinin mətbuat 
xidmətinin rəhbəri Ceyhun Səfərov bildi-
rib ki, “Azəristiliktəchizat” Açıq Səhmdar 
Cəmiyyətinin istifadə etdiyi qaza görə 
“Azəriqaz” İstehsalat Birliyinə olan borcu 
tam ödənilib.

Ceyhun Səfərov qeyd edib ki, 
“Azəristiliktəchizat”ın borcu dövlət tərəfindən 
qarşılanıb: “Ötən ilin sonunda Nazirlər 
Kabinetinin bu barədə sərəncamı oldu və həmin 
sərəncama əsasən “Azəristiliktəchizat” ASC-nin 
2018-ci il noyabrın 1-dən 2019-cu il dekabrın 15-i 
də daxil olmaqla, həmin müddətə qədər istifadə 

etdiyi qaza görə “Azəriqaz” İstehsalat Birliyinə 
yığılmış 32 milyon 700 manat borc dövlət 
tərəfindən qarşılandığından “Azəristiliktəchizat”ın 
“Azəriqaz”a borcu qalmayıb. Qurum bundan 
sonra istifadə etdiyi qazın haqqını özü ödəyəcək”.

Xatırladaq ki, “Azəristiliktəchizat” Açıq 
Səhmdar Cəmiyyətinin 2018-ci il noyabrın 1-dən 
2019-cu ilin yay aylarına qədər aldığı qaza görə 
“Azəriqaz” İstehsalat Birliyinə 29 milyon manat 
borcu qalmışdı. Həmin məbləğ 2019-cu il dekab-
rın 15-dək isə 32 milyon 700 manat olub.

“Xalq qəzeti”

Parlament seçkiləri ölkəmizdə demokratiyanın 
dönməz xarakter aldığını bir daha təsdiqləyəcək

Seçki sistemi demokratiyanın əsas 
göstəricisi sayılır. Siyasi müstəqilliyini 
bərpa etdikdən sonra demokratik inkişaf 
yolunu seçən Azərbaycanda da seçki 
sisteminin günün tələbləri səviyyəsində 
inkişaf etdirilməsi, cəmiyyətin bütün 
zümrələrinin baxışlarını təmin etməsi və 
maraqlarına cavab verməsi strateji vəzifə 
hesab edilmişdir. Buna görə də, təsadüfi 
deyil ki, Azərbaycanda seçki sisteminin 
hərtərəfli inkişaf etdirilməsi istiqamətində 

mütərəqqi islahatlar həyata keçirilmiş və 
bu sahədə mühüm nailiyyətlər qazanıl-
mışdır. Zəngin demokratiyanın mövcud 
olduğu ölkələrin təcrübələrini öyrənərək, 
daha mükəmməl hüquqi bazanın yara-
dılmasına nail olunmuş Azərbaycanda 
beynəlxalq standartlara uyğun və şəffaf 
seçkilərin keçirilməsi artıq ənənə halını 
almışdır. Məhz mükəmməl qanunveri-
cilik bazasının və icra mexanizmlərinin 
yaradılması nəticəsində Azərbaycan 
vətəndaşının dövlət orqanlarına seçmək 
və seçilmək kimi Konstitusiya hüquq-
ları təmin edilmişdir. Azad və şəffaf 
seçkilərin keçirilməsi də insan hüquq və 
azadlıqlarının təmin olunmasında mühüm 
amil kimi qiymətləndirilir. Azərbaycan 
dövlətinin bu amilə hər zaman yüksək 
diqqət ayırması və zəruri inzibati və 
hüquqi islahatlar həyata keçirməsi ölkədə 
seçki prosesinin demoktatikliyinin daim 
artmasına şərait yaratmışdır. Danılmaz bir 
həqiqətdir ki, azad və ədalətli seçkilərin 
keçirilməsi həmişə dövlət rəhbərliyinin 
prinsipial möv-qeyi olmuşdur və 
indiyədək keçirilmiş seçkilərin yüksək 
səviyyəsi məhz belə deməyə əsas verir.

Bu dəfə də Azərbaycan dövləti 
seçkilərin yüksək səviyyədə keçirilməsini 
prioritet vəzifə hesab edir və bu məqsədlə 
ölkədə zəruri hüquqi şərait formalaş-
dırılmışdır. Bunu namizədlərin qeydə 
alınması ilə bağlı yaradılmış şərait 

də təsdiqləyir. Belə ki, fevralın 9-da 
keçiriləcək seçkilərdə iştirak etmək istəyən 
şəxslərin namizədliklərinin irəli sürülməsi 
və qeydiyyatı ilə bağlı prosedur zamanı 
bütün əsas demokratik prinsiplərə hörmət 
olunur. Builki parlament seçkilərində işti-
rak etmək üçün indiyədək müraciət edən 
2330 nəfərdən 2203-nün namizədliyinin 
təsdiq olunması belə deməyə əsas verir. 
Seçkilərdə gənclər fəallığı ilə seçilirlər. 
Mütəxəssislər gənclərin, ümumiyyətlə, 
bütün vətəndaşların fəallığını cəmiyyətdə 
cərəyan edən proseslərə biganə olmama-
ları ilə əlaqələndirirlər. Bundan başqa, 
bu, həm də onu göstərir ki, Azərbaycanda 
demokratik cəmiyyət formalaşmışdır 
və hər bir şəxsin fikrini azad bildirmək 
imkanı mövcuddur. Bu, bir həqiqətdir ki, 
Azərbaycan vətəndaşları, eləcə də gənclər 
Prezident İlham Əliyevin rəhbərliyi ilə 
ölkədə uğurla həyata keçirilən demokratik 
prosesləri, hərtərəfli islahatları birmənalı 
olaraq dəstəkləyirlər. Gənclər bu prosesdə 
fəal iştirak edərək Azərbaycanın daha da 
güclənməsi, xalqımızın rifah halının dur-
madan yaxşılaşdırılması işinə öz müsbət 
töhfələrini verirlər. 

Məlumdur ki, seçki prosesinin 
mühüm mərhələlərindən olan seçkiqa-
bağı təşviqat prosesi xüsusilə diqqətdə 
saxlanılır. Təşviqat subyektlərinə azad 
seçkiqabağı təşviqatlarını aparmaları üçün 
bərabər əsaslarla hər cür şərait yaradılır. 

İlk növbədə hər bir seçki məntəqəsində 
namizədlərin təşviqat materialları üçün bö-
yük ölçülü lövhələr quraşdırılır. Seçicilərlə 
görüş və yığıncaqlar keçirilməsi üçün 
Seçki Məcəlləsinin tələblərinə uy-
ğun olaraq yerli icra hakimiyyətləri 
tərəfindən respublikadakı bütün yaşayış 
məntəqələrində kifayət qədər açıq və 
qapalı görüş yerləri ayrılır və ödənişsiz 
əsasla hüququ olan şəxslərin ixtiyarına 
verilir. Bütün bunlarla yanaşı, seçkiqa-
bağı təşviqat zamanı namizədlərə, siyasi 
partiyalara, siyasi partiyalar bloklarına və 
referendum üzrə təşviqat qruplarına daha 
geniş imkanlar və ədalətli mübarizə şəraiti 
yaratmaq məqsədilə müvafiq subyektlərə 
seçiciləri öz platforma və proqramları ilə 
tanış etmək üçün İctimai televiziya və ra-
dioda pulsuz efir vaxtı ayrılır. Həmçinin, 
müvafiq KİV-lər tərəfindən bərabər 
şərtlərin təmin olunması MSK-nın diqqət 
mərkəzində saxlanılır. Qarşıdakı parla-
ment seçkilərində namizədləri qeydə alın-
mış siyasi partiyalara, siyasi partiyaların 
bloklarına KİV-də ödənişsiz efir vaxtı və 
dərc üçün yer ayrılacaq. İctimai Televiziya 
və Radio Yayımları Şirkəti, "Xalq qəzeti”, 
“Azərbaycan” və "Bakinski raboçi” 
qəzetlərində namizədlər seçicilərinə proq-
ram və planları barədə məlumat vermək 
imkanı qazanacaqlar. 

Xüsusilə qeyd etmək lazımdır ki, 
Azərbaycanda demokratik, azad, şəffaf 

və plüralist əsaslarla prezident, parla-
ment, bələdiyyə seçkiləri keçirmək üçün 
beynəlxalq normalara cavab verən qanun-
vericilik bazası yaradılmışdır. ATƏT-in 
Demokratik Təsisatlar və İnsan Hüquqları 
Bürosunun iştirakı ilə hələ 2000-ci ildə seç-
ki komissiyalarının tərkibi paritet əsaslarla 
formalaşdırılmışdır. Yaradılmış mövcud qa-
nunvericilik bazası demokratik, azad, şəffaf 
və plüralist əsaslarla yüksək səviyyədə 
seçkilər keçirməyə imkan verir. Buna görə 
də, qarşıdakı seçkilərdə vətəndaşlarımızın 
mütləq əksəriyyətinin öz səsvermə 
hüququndan istifadə edəcəyi gözlənilir. 
Azərbaycan seçiciləri yüksək fəallıq nü-
mayiş etdirməklə ölkənin həyatında bu çox 
mühüm siyasi kampaniyaya böyük maraq 

və diqqət göstərdiklərini sübut edəcəklər. 
Ən əsası, Azərbaycan xalqının iradəsini 
əks etdirəcək 9 fevral seçkiləri ölkəmizdə 
demokratik, hüquqi dövlət quruculuğu pro-
sesinin dönməz xarakter aldığını bir daha 
təsdiqləyəcək. 

Bir sözlə, 1993-cü ildə ulu öndər 
Heydər Əliyevin siyasi hakimiyyətə 
qayıdışından sonra demokratik seçki mü-
hitinin formalaşdırılması Azərbaycanda 
hüquqi dövlət quruculuğunun əsas 
istiqamətlərindən birinə çevrilmiş, ölkədə 
demokratiyanın inkişaf etdirilməsinin, 
vətəndaş cəmiyyəti quruculuğunun, 
o cümlədən seçki sisteminin ildən-ilə 
təkmilləşdirilməsinin əsasını qoymuşdur. 
Demokratik və şəffaf seçki keçirməyə 
qadir olan Azərbaycanda daxili siyasi 
vəziyyət, ayrı-ayrı seçki institutlarının 
mövcudluğu, seçkilərdə iştirak edən, 
seçən və seçilən insanların hüquqlarının 
qorunması bunu deməyə əsas verir. Yara-
dılmış qanunvericilik bazası təsdiq edir 
ki, Azərbaycan seçkilərin şəffaflığının 
təmin olunması üçün istənilən mütərəqqi 
və ən yeni üsulları tətbiq etməyə hazırdır. 
Hamı 9 fevral parlament seçkilərində bu 
reallığı bir daha müşahidə edəcək. 

Səbuhi MƏMMƏDOV,
“Xalq qəzeti”

Azərbaycan mühüm siyasi fəallıq mərhələsinə qədəm qoyub. Belə ki, fevralın 9-da Milli 
Məclisə seçkilər keçiriləcək. Parlamentdə seçicilərini təmsil etmək istəyən namizədlərin say 
çoxluğu da siyasi fəallığın yüksək olduğunu təsdiqləyir. Seçkiöncəsi mühit, siyasi və sosial 

mənsubiyyətindən asılı olmayaraq, bütün namizədlərə yaradılmış bərabər şərait seçki prosesinin 
tam demokratik və şəffaf, eyni zamanda, mövcud qanunvericiliyə uyğun şəkildə keçiriləcəyindən 
xəbər verir. Seçiçilər əmindirlər ki, beynəlxalq müşahidəçilərin də izləyəcəyi bu seçkilərdə qa-
nunvericilik orqanında layiqli namizədlərin təmsil olunması üçün beynəlxalq standartlara uyğun 
demokratik və şəffaf şərait yaradılıb.

